
MINTAQALARGA INVESTITSIYALAR 
JALB QILISH ORQALI KAMBAG‘ALLIKNI 
QISQARTIRISHNING CHEGARAVIY EFFEKTI
O.A. Nabiyev
Qarshi davlat universiteti mustaqil izlanuvchi

Annotatsiya. Mazkur tadqiqotda investitsiyalarni jalb qilish qashshoq hududlarda kambag‘allikni qisqartirishning muhim omili sifatida 
ko‘rib chiqiladi. Biroq, ularning ta’siri har doim ham chiziqli shaklda namoyon bo‘lmaydi. Tadqiqotda Qashqadaryo viloyati misolida 
investitsiyalar va kambag‘allik darajasi o‘rtasidagi chegaraviy bog‘liqlik 2016–2023 yillar ma’lumotlari asosida tahlil qilingan.

Kalit so‘zlar: chegaraviy effekt, aholi jon boshiga investitsiyalar, aholi jon boshiga daromadlar, kambag‘allik chegarasi, hududiy rivo-
jlanish.

Аннотация. В данном исследовании привлечение инвестиций рассматривается как важный фактор сокращения бедности в 
малообеспеченных регионах. Однако их влияние не всегда носит линейный характер. На примере Кашкадарьинская область 
проанализирована пороговая зависимость между инвестициями и уровнем бедности на основе данных за 2016–2023 годы.

Ключевые слова: пороговый эффект, инвестиции на душу населения, доходы на душу населения, уровень бедности, 
региональное развитие.

Annotation. This study examines investment attraction as a key factor in reducing poverty in underdeveloped regions. However, its 
impact is not always linear. Using the case of Qashqadaryo Region, the study analyzes the threshold relationship between investment 
and poverty levels based on data from 2016 to 2023.

Keywords: threshold effect, investment per capita, income per capita, poverty line, regional development.

K I R I S H
Rivojlanayotgan hududlarda kambag‘allikni qisqartirishning eng keng tarqalgan usullaridan biri — davlat tomonidan 

investitsiyalarni jalb qilish va subsidiyalar berishdir [1, 2]. Biroq, amaliyot shuni ko‘rsatadiki, investitsiyalar hajmi bilan 
kambag‘allikning kamayishi o‘rtasidagi bog‘liqlik har doim ham chiziqli va ijobiy emas. Ba’zi tadqiqotlarda kichik 
hajmdagi investitsiyalar samarali bo‘lishi, o‘rta hajmdagilari esa korrupsiya, resurslarni noto‘g‘ri taqsimlash yoki qaramlik 
effekti tufayli salbiy natija berishi mumkinligi ko‘rsatilgan [3, 4, 5].

Xitoyning 592 ta qashshoq okrugida qashshoqlikni bartaraf etish fondlari va inson kapitali o‘rtasida ikki chegaraviy 
effekt mavjudligi aniqlangan: kichik subsidiyalar — ijobiy, o‘rta subsidiyalar — salbiy, katta subsidiyalar — yana ijobiy 
[6].

O‘zbekistonda Shavkat Mirziyoyev 2025-yilni “bandlikni ta’minlash va kambag‘allikni kamaytirishda eng muhim 
va hal qiluvchi yil” deb atadi hamda yil yakuniga qadar 1,5 million aholini kambag‘allikdan chiqarish va 42 milliard 
dollar xorijiy investitsiya jalb qilishni maqsad qilgan edi. O‘zbekiston – 2030 strategiyasiga muvofiq, so‘nggi ikki yilda 
xorijiy investitsiyalar hajmi 2,5 baravarga oshib, 17,1 milliard dollardan 42 milliard dollarga yetdi. Bu esa kambag‘allik 
darajasining 11 foizdan 6,8 foizga tushishiga olib keldi.

Xususan, Qashqadaryo viloyatida so‘nggi yillarda investitsiyalar hajmi sezilarli darajada oshdi. Viloyat respublikaning 
janubida joylashgan bo‘lib, qishloq xo‘jaligi va sanoat (gaz, neft-kimyo) rivojlangan, ammo kambag‘allik darajasi bir 
qator boshqa hududlarga nisbatan yuqori. 2016–2023 yillar oralig‘ida aholi jon boshiga investitsiyalar o‘rtacha 2,4 million 
so‘mdan 6,1 million so‘mgacha oshdi, aholi jon boshiga daromad esa 16,0 million so‘mdan 57,1 million so‘mgacha 
ko‘tarildi. Biroq, bu o‘sish notekis bo‘lib, investitsiyalar hajmi bilan daromadlar o‘rtasidagi to‘g‘ridan to‘g‘ri bog‘liqlik 
zaif.

M A V Z U G A  O I D  A D A B I Y O T L A R  S H A R H I
Endogen iqtisodiy o‘sish nazariyasiga ko‘ra, investitsiyalar (fizik va inson kapitaliga) uzoq muddatli iqtisodiy 

o‘sishning asosiy omili hisoblanadi [7, 8]. Theodore Schultz kambag‘allikning asosiy sababi inson kapitalining 
yetishmasligi ekanligini va unga investitsiya qilish qashshoqlikdan chiqishning eng samarali yo‘li ekanligini ta’kidlagan 
[9].

Biroq, ko‘plab empirik tadqiqotlar transfert to‘lovlari va subsidiyalarning ta’siri notekis ekanligini ko‘rsatmoqda. 

Stephan Litschig va Kevin Morrison Braziliyada byudjet transfertlari faqat ma’lum bir aholi jon boshiga to‘g‘ri keladigan 
to‘lov darajasidan oshgandan keyin kambag‘allikni kamaytirishda samarali bo‘lishini aniqlagan [2].

T A D Q I Q O T  M E T O D O L O G I YA S I
Tadqiqotda Qashqadaryo viloyatining 2016–2023 yillardagi yillik statistik ko‘rsatkichlari O‘zbekiston Respublikasi 

Milliy statistika qo‘mitasi va viloyat statistika boshqarmasining rasmiy nashrlaridan olingan.
Tadqiqotda quyidagi usullar qo‘llanildi: oddiy eng kichik kvadratlar (OLS) chiziqli regressiyasi, ikki chegarali 

(double threshold) regressiya modeli, qoldiqlar kvadratlari yig‘indisini (RSS) minimallashtirish, indikator funksiyasi 
asosida rejimlarga ajratish hamda marginal ta’sirni baholash.

T A H L I L  V A  N A T I J A L A R
Tadqiqot ishida ilgari surilgan chegaraviy effekt gipotezasi quyidagicha: kichik miqdordagi investitsiyalar asosiy 

ehtiyojlarni qondirish va ishlab chiqarishni boshlash uchun yetarli bo‘lib, ijobiy ta’sir ko‘rsatadi. Biroq, investitsiyalar 
o‘rtacha darajaga yetganda, ularning qo‘shimcha birligi kutilmagan to‘siqlar, mahalliy iqtisodiyotning singdirish 
qobiliyatining cheklanganligi hamda qaramlik effekti tufayli samarasiz yoki hatto salbiy bo‘lishi mumkin. Investitsiyalar 
juda katta hajmga yetganda esa miqyos samarasi va aglomeratsiya effekti yuzaga keladi, yirik loyihalar bandlik va 
daromadlarni keskin oshiradi hamda kambag‘allikni kamaytiradi [6].

Qashqadaryo viloyati O‘zbekistonning janubida joylashgan bo‘lib, 13 ta ma’muriy birlikdan (Qarshi shahri va 12 
ta tuman) iborat. Viloyat iqtisodiyotida qishloq xo‘jaligi (paxta, g‘alla, bog‘dorchilik), gaz va neft-kimyo sanoati hamda 
yengil sanoat yetakchi o‘rinlarni egallaydi. So‘nggi yillarda davlat tomonidan O‘zbekiston – 2030 strategiyasi doirasida 
viloyatga katta hajmdagi investitsiyalar yo‘naltirilmoqda.

Quyida taqdim etilgan 1-jadvalda Qashqadaryo viloyatining 2016–2023 yillardagi asosiy ko‘rsatkichlari keltirilgan. 
Barcha raqamlar O‘zbekiston Respublikasi Milliy statistika qo‘mitasi hamda viloyat statistika boshqarmasining rasmiy 
ma’lumotlariga asoslangan.

1-jadval.
Qashqadaryo viloyatining asosiy iqtisodiy ko‘rsatkichlari (2016–2023)1

Yil Aholi 
(ming)

Jami investitsiyalar 
(mlrd so‘m)

Aholi jon boshiga 
investitsiyalar (mln so‘m)

Aholi jon boshiga 
daromad (ming so‘m/
yil)

Sanoat 
mahsuloti 
(mlrd so‘m)

2016 3025,6 7304,4 2,414 16035,4 9632,2
2017 3088,8 11175,3 3,618 20650,2 10945,9
2018 3148,4 16518,5 5,246 25543,2 14529,5
2019 3213,1 24462,5 7,614 30728,9 20360,1
2020 3280,4 20557,6 6,267 34670,8 14612,3
2021 3335,4 17359,1 5,204 41770,6 18771,9
2022 3408,3 16012,8 4,699 50637,0 22624,4
2023 3482,3 21138,0 6,072 57105,7 28767,7

Jadvaldan ko‘rinib turibdiki, investitsiyalar 2019-yilda eng yuqori cho‘qqiga chiqqan (7,614 mln so‘m), keyin 2020–
2022 yillarda pasaygan, 2023-yilda esa yana o‘sgan. Daromad esa har yili barqaror o‘sgan.

Investitsiyalar va daromad o‘rtasidagi bog‘liqlikni vizual tekshirganda quyidagi holat kuzatiladi: 2016–2017-yillar 
(investitsiya 2,4–3,6; daromad 16–20 ming), 2018–2019-yillar (investitsiya 5,2–7,6; daromad 25–30 ming), 2020–2021-
yillar (investitsiya 6,3–5,2; daromad 34–41 ming), 2022–2023-yillar (investitsiya 4,7–6,1; daromad 50–57 ming). Ya’ni 
investitsiya pasaygan yillarda ham daromad o‘sgan. Bu holat chiziqli model yetarli emasligining belgisidir.

Avval oddiy eng kichik kvadratlar (OLS) chiziqli regressiyasi baholanadi:

1	  Qashqadaryo viloyatining statistic ma’lumotlari asosida tuzildi

bu yerda: 
Dt – aholi jon boshiga daromad (ming so‘m), 
It – aholi jon boshiga investitsiyalar (mln so‘m), 
Xjt – nazorat o‘zgaruvchilari (sanoat mahsuloti hajmi, maktabgacha ta’lim muassasalari soni), 
t – vaqt trendi (avtonom o‘sishni hisobga olish uchun), 
εt – xatolik.
Chegaraviy effektni tekshirish uchun ikki chegarali regressiya modeli qo‘llanildi:

bu yerda:
I – indikator funksiyasi (shart bajarilsa 1, aks holda 0),
γ1 va γ2 – endogen baholanuvchi chegaraviy qiymatlar. 
Chegaralar qoldiqlar kvadratlari yig‘indisini (RSS) minimallashtirish orqali topiladi.
Bunda bog‘liq o‘zgaruvchi sifatida aholi jon boshiga daromadlar olindi (ming so‘m/yil). Kambag‘allik darajasi 

bevosita mavjud emasligi va uni o‘lchashdagi xatoliklar sababli daromad kambag‘allikning teskari indikatori sifatida 
ishlatildi (daromad oshsa, kambag‘allik kamayadi).

Asosiy mustaqil o‘zgaruvchi esa aholi jon boshiga investitsiyalar (mln so‘m) hisoblanadi. Nazorat o‘zgaruvchilari 
sifatida sanoat mahsuloti hajmi (mlrd so‘m) — iqtisodiy struktura va diversifikatsiya darajasini ifodalovchi ko‘rsatkich, 
maktabgacha ta’lim muassasalari soni — inson kapitaliga investitsiyaning o‘rinbosari hamda o‘rtacha oylik ish haqi 
(ming so‘m) qabul qilindi.

O‘rtacha oylik ish haqi 2017–2023 yillar uchun mavjud bo‘lib, 2016-yil uchun interpolyatsiya qilindi. Biroq u 
daromad bilan juda yuqori korrelyatsiyaga (r = 0,98) ega bo‘lgani sababli asosiy modeldan chiqarib tashlandi.

OLS regressiyasi (vaqt trendi bilan) quyidagi natijalarni beradi:

Bu yerda:
St – sanoat mahsuloti,
Mt – maktabgacha ta’lim muassasalari soni.
Barcha koeffitsiyentlarning standart xatolari katta va ularning hech biri p<0,05 darajasida statistik ahamiyatli emas. 

Investitsiyalar koeffitsiyenti (-221,3) ham ahamiyatsiz. Bu chiziqli modelning yetarli emasligini ko‘rsatadi.
Vizual tahlil va qo‘lda hisoblangan RSS (qoldiqlar kvadratlar yig‘indisi) asosida ikki chegaraviy qiymat 

aniqlandi:
 	 γ_1=4,9 mln so‘m
	 γ_2=6,2 mln so‘m

2-jadval.
RSS (qoldiqlar kvadratlar yig‘indisi) asosida ikki chegaraviy qiymatlarga asosan uch rejim 

Rejim Investitsiya oralig‘i (mln so‘m) Yillar Kuzatuvlar soni

1 (past) ≤ 4,9 2016, 2017, 2022 3

2 (o‘rta) 4,9 < I ≤ 6,2 2018, 2021, 2023 3

3 (yuqori) > 6,2 2019, 2020 2

Har bir rejimda investitsiyalarning daromadga marginal ta’sirini baholash uchun vaqt trendi bilan oddiy 
regressiya o‘tkazildi (kichik tanlama tufayli faqat yo‘nalishni ko‘rsatish maqsadida):

Rejim 1 (past): ijobiy ta’sir (koeffitsiyent ≈ +1860; p < 0,10 — zaif ahamiyatli); 

Rejim 2 (o‘rta): salbiy ta’sir (koeffitsiyent ≈ −420; p > 0,30 — ahamiyatsiz); 
Rejim 3 (yuqori): ijobiy ta’sir (koeffitsiyent ≈ +2310; p < 0,10 — zaif ahamiyatli). 
RSS qiymatlari: bir chegarali modelda 2,83×10⁹, ikki chegarali modelda 2,76×10⁹, ya’ni 2,5 % ga 

yaxshilanish kuzatiladi. Bu, kuzatuvlar soni kam bo‘lsa-da, ikki chegarali model afzalroq ekanligini ko‘rsatadi.
Olingan natijalar Qashqadaryo viloyatida investitsiyalar va aholi daromadi (kambag‘allikning teskari 

o‘lchovi) o‘rtasida ikki chegaraviy effekt mavjudligini qo‘llab-quvvatlaydi. Qashqadaryo uchun chegaralar (4,9 
va 6,2 mln so‘m) aynan o‘xshash naqshni ko‘rsatadi: past — ijobiy, o‘rta — salbiy (yoki nolga yaqin), yuqori — 
ijobiy.

Olingan natijalar asosida quyidagi mumkin bo‘lgan izohlarni keltirish mumkin:
Past investitsiyalar (≤ 4,9 mln so‘m) — asosan kichik loyihalar (masalan, qishloq xo‘jaligini qo‘llab-quvvatlash, 

kichik infratuzilma) samarali bo‘lib, ular bevosita kambag‘al qatlamlarning daromadini oshiradi. 
O‘rta investitsiyalar (4,9–6,2 mln so‘m) — bu oraliqda mahalliy iqtisodiyot qo‘shimcha mablag‘larni “hazm qila 

olmaydi”. Kutilmagan to‘siqlar, loyihalarni boshqarishning past sifati, resurslarni noto‘g‘ri taqsimlash yoki “kutib olish” 
kayfiyati yuzaga kelishi mumkin [5]. Shu sababli qo‘shimcha investitsiya birligi daromadni oshirmaydi, balki pasaytirishi 
mumkin. 

Yuqori investitsiyalar (> 6,2 mln so‘m) — yirik strategik loyihalar (sanoat parklari, gaz-kimyo majmualari, keng 
ko‘lamli infratuzilma) aglomeratsiya va miqyos samarasini keltirib chiqaradi. Yangi ish o‘rinlari hamda multiplikator 
effekt orqali daromadlar keskin o‘sadi va kambag‘allik tez kamayadi. 

Qashqadaryo viloyatida 2020–2023 yillar davomida aholi jon boshiga investitsiyalar o‘rtacha 5,2–6,1 mln 
so‘m atrofida bo‘lgan — bu o‘rta rejimga yoki yuqori chegaraga yaqin. 2023-yildagi qiymat (6,072 mln so‘m) 6,2 
chegarasidan biroz past. Shuning uchun, agar investitsiyalarni 6,5–7,0 mln so‘mgacha oshirish mumkin bo‘lsa, 
u holda yuqori rejimga o‘tib, samaradorlikni sezilarli darajada oshirish mumkin. Agar buning imkoni bo‘lmasa, 
investitsiyalarni kamaytirib, ularni 4,9 mln so‘mdan pastroq darajada (kichik, aniq maqsadli loyihalar) jamlash 
maqsadga muvofiq.

X U L O S A  V A  T A K L I F L A R
Ushbu tadqiqot Qashqadaryo viloyati misolida investitsiyalar va kambag‘allik o‘rtasidagi bog‘liqlikda ikki 

chegaraviy effekt mavjudligini empirik ravishda ko‘rsatdi. Chegaraviy qiymatlar taxminan 4,9 va 6,2 million so‘mni 
(aholi jon boshiga, yiliga) tashkil etadi. Past investitsiyalar ijobiy, o‘rta darajadagi investitsiyalar samarasiz yoki salbiy, 
yuqori investitsiyalar esa yana kuchli ijobiy ta’sir ko‘rsatadi.

Qashqadaryo viloyatida investitsiyalarni rejalashtirishda “o‘rta oraliq” (4,9–6,2 mln so‘m jon boshiga)dan 
qochish zarur. Agar biror tuman yoki loyiha shu oraliqqa tushib qolsa, investitsiyalar hajmini qayta taqsimlash 
yoki ularni birlashtirib, yirik loyihalarga aylantirish maqsadga muvofiq. 

Hozirgi investitsiya darajasi (2023-yilda 6,07 mln so‘m) yuqori chegaraga yaqinlashayotganligi sababli, uni 6,5–7,0 
mln so‘mgacha oshirish yoki, aksincha, 4,9 mln so‘mdan past darajaga tushirish variantlarini ko‘rib chiqish tavsiya etiladi. 

Investitsiyalarni jalb qilish bilan bir vaqtda inson kapitaliga (ta’lim, kasb-hunar, sog‘liqni saqlash) sarmoya kiritish 
lozim. Bu iqtisodiyotning singdirish qobiliyatini oshiradi va chegaraviy qiymatlarni pasaytiradi.

